ՀԻՄՆԱՎՈՐՈՒՄ
«Հայաստանի Հանրապետության կառավարության 2020 թվականի մարտի 26-ի 385-Ն որոշման մեջ փոփոխություններ կատարելու մասին»  ՀՀ կառավարության որոշման ընդուման
1. Ընթացիկ իրավիճակը և իրավական ակտի ընդունման անհրաժեշտությունը

ՀՀ կառավարության 2020 թվականի մարտի 26-ի N 385-Ն որոշման (այսուհետ՝ Որոշում) N 1 հավելվածի 23-րդ կետը սահմանում է, որ տեսական քննությունը դրական չհանձնած անձը կարող է ցանկացած ժամանակ կրկին մասնակցել տեսական քննությանը, իսկ հավելվածի 33-րդ կետի համաձայն՝ գործնական քննությունը դրական չհանձնած անձը տեսական քննությունը դրական հանձնելուց հետո մեկ տարվա ընթացքում կարող է կրկին մասնակցել գործնական քննությանը:

Նշված կարգավորումներից հստակ է, որ թե՛ տեսական և թե՛ գործնական քննությունների բացասական արդյունքների դեպքում վարորդի թեկնածուի կրկին քննության մասնակցելու համար որևէ կարգավորում նախատեսված չէ և տեսականորեն վարորդի թեկնածուն բացասական հանձնված քննությունից անմիջապես հետո կամ հաջոր օրը կամ ամեն անգամ քննությունը բացասական հանձնելուց հետո յուրաքանչյուր հաջորդ օրը կարող է դիմել քննությանը կրկին մասնակցելու պահանջով։

Որակավորման քննությունների մասնկիցների հերթերի նվազեցման, դրանց կանոնակարգման, կառավարման և քաղաքացիների անհարկի կուտակումներից խուսափելու համար անհրաժեշտություն է ծագել նախատեսել այն նվազագույն ժամանակահատվածի հետ կապված կարգավորումները, որից շուտ չի թույլատրվի կրկին մանսակցել բացասական հանձնված նախորդ քննության վերահանձնմանը։

Նման կարգավորումներ Ռուսատանի Դաշնությունը սահմանել է 2020 թվականի մայիսի 11-ի կառավարության որոշմամբ, որի համաձայն՝ տեսական քննություն չանցած վարորդի թեկնածուի հաջորդ փորձը կարող է նշանակվել ոչ շուտ, քան 7 օր, բայց ոչ ուշ, քան 30 օր անց: Նրանք, ովքեր երրորդ փորձի վերաբերյալ տեսական քննությունը չեն հանձնի դրական, կրկին քննություն կկարողանան հանձնել ոչ շուտ, քան մեկ ամիս անց, բայց ոչ ուշ, քան երեք ամիս անց: Նրանց համար, ովքեր առաջին անգամ չեն անցել գործնական քննությունը, երկրորդ քննությունը նշանակվելու է ոչ շուտ, քան 7 օր, բայց ոչ ուշ, քան 60 օր անց: Երրորդ գործնական քննության ձախողումից հետո հաջորդ փորձը կնշանակվի ոչ շուտ, քան մեկ ամսվա ընթացքում, բայց ոչ ուշ, քան 3 ամսվա ընթացքում:

Ռուսատանի Դաշնությության վերը նշված կարգավորումներն ուժի մեջ կմտնեն 01.04.2021 թվականից։
Որոշման N 1 հավելվածի 78-րդ կետով սահմանված է տրանսպորտային միջոցներ վարելու իրավունքից օրենքով սահմանված կարգով զրկված անձանց վարորդական վկայականները վերադարձնելու կարգը, սակայն ըստ «Ճանապարհային երթևեկության անվտանգության ապահովման մասին» օրենքի 29-րդ հոդվածի՝ տրանսպորտային միջոցներ վարելու իրավունքից օրենքով սահմանված կարգով զրկված անձանց վարելու իրավունքը համարվում է դադարած, միաժամանակ վարելու իրավունքը դադարում է նաև անձի անգործունակ ճանաչելու, հոգեկան, թմրամիջոցների և (կամ) հոգեմետ (հոգեներգործուն) նյութերի օգտագործմամբ պայմանավորված hիվանդության վերաբերյալ առկա համապատասխան տեղեկատվության դեպքում ևս, իսկ նույն հոդվածի 4-րդ մասով սահմանվում է, որ՝ նշված դեպքերում դադարեցված վարելու իրավունքը վերականգնվում է վարելու իրավունքը դադարելու հիմքը վերանալուց հետո` որակավորման քննությունները հանձնելուց հետո:

Որոշման N 1 հավելվածի 80-րդ կետի 6-րդ ենթակետում տեխնիկական վրիպակի արդյունքում «C1E» ենթակարգը նախատեսվել է «CE» կարգի փոխարեն։

Որոշման N 1 հավելվածի N 5-րդ և 6-րդ ձևերով համապատասխանաբար սահմանված է վարորդական վկայականը փոխանակելը կամ դրա կրկնօրինակ տալը մերժելու մասին որոշումների օրինակելի ձևերը։
Որոշումների բովանդակության նկարագրական մասում տեղ է գտել տեխնիկական վրիպակ։

Մասնավորապես, նախատեսվում է վարորդական վկայականը փոխանակելիս կամ դրա կրկնօրինակ տալը մերժելիս հաշվի առնել քննությունների արդյունքները, այն դեպքում, երբ վարորդական վկայականի փոխանակման կամ դրա կրկնօրինակը տալու գործողությունների համար որակավորման քննություններ հանձնելու պահանջ նախատեսված չէ։    
2. Առաջարկվող կարգավորման բնույթը

Առաջարկվում է Որոշման որոշման N 1 հավելվածի՝

1. Որոշման N 1 հավելվածի 23-րդ և 33-րդ կետերը շարադրել նոր խմբագրությամբ՝ նախատեսելով, որ քննությունը դրական չհանձնած անձը կարող է կրկին մասնակցել քննությանը բացասական հանձնված քննության օրվանից ոչ շուտ քան 7 օր անց, իսկ երկրորդ փորձը դրական չհանձնելու դեպքում յուրաքանչյուր հաջորդ քննությանը կարող է մասնակցել բացասական հանձնված քննության օրվանից ոչ շուտ քան մեկ ամիս անց,

2. 78-րդ կետում առկա «զրկում» հասկացությունը դրա առավել լայն իմաստով օգտագործելու նպատակով փոխարինել «դադարեցում» հասկացությամբ,

3. 80-րդ կետի 6-րդ ենթակետում որպես կարգ նախատեսված «C1E» ենթակարգը փոխարինել «CE» կարգով,

4. N 5-րդ և 6-րդ ձևերում «հաշվի առնելով ընդունված ______________ քննության արդյունքները» բառերը համապատասխանաբար փոխարինել «կողմից ներկայացված փաստաթղթերի հիման վրա» բառերով։

Որոշման նախագծի ընդունման կապակցությամբ պետական բյուջեում ծախսերի և եկամուտների էական ավելացում կամ նվազեցում չի նախատեսվում:

3. Նախագծի մշակման գործընթացում ներգրավված ինստիտուտները, անձինք և նրանց դիքորոշումը
 Նախագիծը մշակվել է ՀՀ ոստիկանության կողմից:
4.   Ակնկալվող արդյունքը
Որոշման նախագծի ընդունմամբ ակնկալվում է հստակեցնել վարորդական վկայականը փոխանակելը կամ դրա կրկնօրինակ տալը մերժելու մասին որոշումների օրինակելի ձևերի նկարագրական մասի բովանդակությունը, վերացնել առկա հակասությունները և տեղ գտած վրիպակը, ինչպես նաև կառավարել որակավորման քննությունների մասնակիցների հոսքերը և խուսափել հերթերի գոյացումից։
ՀՀ ՈՍՏԻԿԱՆՈՒԹՅՈՒՆ
